
Yogashikha Upanishad

యోగశిఖోపనిషత్
Document Information

Text title : Yogashikha Upanishad

File name : yogashikha.itx

Category : upanishhat

Location : doc_upanishhat

Author : Vedic tradition

Transliterated by : Sunder Hattangadi

Proofread by : Sunder Hattangadi

Description-comments : 63 / 108; Krishna Yajurveda - Yoga upanishad

Latest update : July 13, 2000

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

December 22, 2023

sanskritdocuments.org



Yogashikha Upanishad

యోగశిఖోపనిషత్

యోగజ్ఞానే  యత్పదాప్తిసాధనత్వేన విశ్రుతే  ।
తత్రైపదం  బ్రహ్మతత్త్వం  స్వమాత్రమవశిష్యతే  ॥
ఓం సహ నావవతు సహ నౌ భునక్తు సహ వీర్యం కరవావహై ।
తేజస్వినావధీతమస్తు మా విద్విషావహై ॥ ఓం శాన్తిః శాన్తిః శాన్తిః ॥
సర్వే జీవాః సుఖైర్దుఃఖైర్మాయాజాలేన    వేష్టితాః  ।
తేషాం ముక్తిః కథం దేవ కృపయా వద శఙ్కర ॥ ౧॥
సర్వసిద్ధికరం  మార్గం  మాయాజాలనికృన్తనమ్ ।
జన్మమృత్యుజరావ్యాధినాశనం సుఖదం వద ॥ ౨॥
ఇతి హిరణ్యగర్భః పప్రచ్ఛ  స హోవాచ మహేశ్వరః ।
నానామార్గైస్తు  దుష్ప్రాపం కైవల్యం  పరమం పదమ్ ॥ ౩॥
సిద్ధిమార్గేణ   లభతే నాన్యథా పద్మసంభవ ।
పతితాః శాస్త్రజాలేషు  ప్రజ్ఞయా   తేన మోహితాః ॥ ౪॥
స్వాత్మప్రకాశరూపం  తత్కిం శాస్త్రేణ  ప్రకాశ్యతే  ।
నిష్కలం నిర్మలం శాన్తం సర్వాతీతం నిరామయమ్ ॥ ౫॥
తదేవ జీవరూపేణ పుణ్యపాపఫలైర్వృతమ్  ।
పరమాత్మపదం నిత్యం తత్కథం జీవతాం గతమ్ ॥ ౬॥
తత్త్వాతీతం మహాదేవ ప్రసాదాత్కథయేశ్వర  ।
సర్వభావపదాతీతం జ్ఞానరూపం  నిరఞ్జనమ్  ॥ ౭॥
వాయువత్స్ఫురితం స్వస్మింస్తత్రాహంకృతిరుత్థితా    ।
పఞ్చాత్మకమభూత్పిణ్డం  ధాతుబద్ధం  గుణాత్మకమ్ ॥ ౮॥
సుఖదుఃఖైః  సమాయుక్తం జీవభావనయా కురు ।
తేన జీవామిధా ప్రోక్తా  విశుద్ధే పరమాత్మని ॥ ౯॥
కామక్రోధభయం  చాపి మోహలోభమథో రజః ।

జన్మ మృత్యుశ్చ కార్పణ్యం శోకస్తన్ద్రా  క్షుధా తృషా ॥ ౧౦॥
తృష్ణా లజ్జా భయం దుఃఖం విషాదో హర్ష ఏవ చ ।
ఏభిర్దోషైర్వినిర్ముక్తః   స జీవః శివ ఉచ్యతే ॥ ౧౧॥
తస్మాద్దోషవినాశార్థముపాయం   కథయామి తే ।
జ్ఞానం  కేచిద్వదన్త్యత్ర కేవలం తన్న సిద్ధయే  ॥ ౧౨॥
యోగహీనం కథం జ్ఞానం  మోక్షదం భవతీహ భోః ।
యోగోఽపి జ్ఞానహీనస్తు  న క్షమోమోక్షకర్మణి ॥ ౧౩॥
తస్మాజ్జ్ఞానం  చ యోగం చ ముముక్షుర్దృఢమభ్యసేత్  ।
జ్ఞానస్వరూపమేవాదౌ  జ్ఞేయం  జ్ఞానైకసాధనమ్   ॥ ౧౪॥
అజ్ఞానం  కీదృశం చేతి ప్రవిచార్యం  ముముక్షుణా ।
జ్ఞాతం  యేన నిజం రూపం కైవల్యం  పరమం పదమ్ ॥ ౧౫॥
అసౌ దోషైర్వినిర్ముక్తః  కామక్రోధభయాదిభిః  ।
సర్వదోషైర్వృతో  జీవః కథం జ్ఞానేన  ముచ్యతే ॥ ౧౬॥
స్వాత్మరూపం యథా జ్ఞానం  పూర్ణం  తద్వ్యాపకం తథా ।
కామక్రోధాదిదోషాణాం  స్వరూపాన్నాస్తి భిన్నతా ॥ ౧౭॥
పశ్చాత్తస్య విధిః కింను నిషేధోఽపి కథం భవేత్ ।
వివేకీ సర్వదా ముక్తః సంసారభ్రమవర్జితః   ॥ ౧౮॥
పరిపూర్ణం  స్వరూపం తత్సత్యం కమలసంభవ ।
సకలం నిష్కలం చైవ  పూర్ణత్వాచ్చ  తదేవ హి ॥ ౧౯॥
కలినా స్ఫూర్తిరూపేణ సంసారభ్రమతాం  గతమ్ ।
నిష్కలం నిర్మలం సాక్షాత్సకలం గగనోపమమ్ ॥ ౨౦॥
ఉత్పత్తిస్థితిసంహారస్ఫూర్తిజ్ఞానవివర్జితమ్    ।
ఏతద్రూపం  సమాయాతః స కథం మోహసాగరే ॥ ౨౧॥
నిమజ్జతి  మహాబాహో త్యక్త్వా విద్యాం పునః పునః ।
సుఖదుఃఖాదిమోహేషు యథా సంసారిణాం స్థితిః  ॥ ౨౨॥
తథా జ్ఞానీ  యదా తిష్ఠేద్వాసనావాసితస్తదా  ।
తయోర్నాస్తి విశేషోఽత్ర సమా సంసారభావనా ॥ ౨౩॥

జ్ఞానం  చేదీదృశం జ్ఞాతమజ్ఞానం   కీదృశం పునః ।
జ్ఞాననిష్ఠో  విరక్తోఽపి ధర్మజ్ఞో విజితేన్ద్రియః  ॥ ౨౪॥
వినా దేహేనయోగేన న మోక్షం లభతే విధే ।
అపక్వాః పరిపక్వాశ్చ దేహినో ద్వివిధాః స్మృతాః ॥ ౨౫॥
అపక్వాయోగహీనాస్తు పక్వాయోగేన దేహినః ।
సర్వోయోగాగ్నినా దేహో హ్యజడః శోకవర్జితః  ॥ ౨౬॥
జడస్తు పార్థివో  జ్ఞేయో  హ్యపక్వో దుఃఖదో భవేత్ ।
ధ్యానస్థోఽసౌ  తథాప్యేవమిన్ద్రియైర్వివశో   భవేత్ ॥ ౨౭॥
తాని గాఢం నియమ్యాపి తథాప్యన్యైః  ప్రబాధ్యతే  ।
శీతోష్ణసుఖదుఃఖాద్యైర్వ్యాధిభిర్మానసైస్తథా     ॥ ౨౮॥
అన్యైర్నానావిధైర్జీవైః     శస్త్రాగ్నిజలమారుతైః   ।
శరీరం పీడ్యతే తైస్తైశ్చిత్తం    సంక్షుభ్యతే తతః ॥ ౨౯॥
తథా ప్రాణవిపత్తౌ  తు క్షోభమాయాతి మారుతః ।
తతో దుఃఖశతైర్వ్యాపత్ం  చిత్తం క్షుబ్ధం  భవేన్నృణామ్ ॥ ౩౦॥
దేహావసానసమయే చిత్తే యద్యద్విభావయేత్ ।
తత్తదేవ భవేజ్జీవ  ఇత్యేవం జన్మకారణమ్ ॥ ౩౧॥
దేహాన్తే కిం భవేజ్జన్మ  తన్న జానన్తి మానవాః ।
తస్మాజ్జ్ఞానం  చ వైరాగ్యం  జీవస్య కేవలం శ్రమః  ॥ ౩౨॥
పిపీలికా యథా లగ్నా దేహే ధ్యానాద్విముచ్యతే ।
అసౌ కిం వృశ్చికైర్ద్రష్టో   దేహాన్తే వా కథం సుఖీ ॥ ౩౩॥
తస్మాన్మూఢా న జానన్తి మిథ్యాతర్కేణ వేష్టితాః  ।
అహంకృతిర్యదా యస్య నష్టా భవతి తస్య వై ॥ ౩౪॥
దేహస్త్వపి భవేన్నష్టో వ్యాధయశ్చాస్య కిం పునః ।
జలాగ్నిశస్త్రఖాతాదిబాధా  కస్య భవిష్యతి ॥ ౩౫॥
యదాయదా పరిక్షీణా పుష్టా చాహంకృతిర్భవేత్ ।
తమనేనాస్య నశ్యన్తి  ప్రవర్తన్తే    రుగాదయః ॥ ౩౬॥
కారణేన వినా కార్యం న కదాచన విద్యతే ।
అహంకారం వినా తద్వద్దేహే  దుఃఖం కథం భవేత్ ॥ ౩౭॥

శరీరేణ జితాః సర్వే శరీరం యోగిభిర్జితమ్  ।
తత్కథం కురుతే తేషాం సుఖదుఃఖాదికం ఫలమ్ ॥ ౩౮॥
ఇన్ద్రియాణి  మనో బుద్ధిః  కామక్రోధాదికం  జితమ్ ।
తేనైవ  విజితం సర్వం నాసౌ కేనాపి బాధ్యతే ॥ ౩౯॥
మహాభూతాని తత్త్వాని సంహృతాని క్రమేణ  చ ।
సప్తధాతుమయో దేహో దగ్ధా యోగాగ్నినా శనైః  ॥ ౪౦॥
దేవైరపి  న లక్ష్యేతయోగిదేహో మహాబలః ।
భేదబన్ధవినిర్ముక్తో  నానాశక్తిధరః పరః ॥ ౪౧॥
యథాకాశస్తథా దేహ ఆకాశాదపి నిర్మలః ।
సూక్ష్మాత్సూక్ష్మతరో దృశ్యః స్థూలాత్స్థూలో   జడాజ్జడః  ॥ ౪౨॥
ఇచ్ఛారూపో హియోగీన్ద్రః  స్వతన్త్రస్త్వజరామరః   ।
క్రీడతే  త్రిషు  లోకేషు లీలయాయత్రకుత్రచిత్   ॥ ౪౩॥
అచిన్త్యశక్తిమాన్యోగీ  నానారూపాణి ధారయేత్ ।
సంహరేచ్చ పునస్తాని స్వేచ్ఛయా విజితేన్ద్రియః  ॥ ౪౪॥
నాసౌ మరణమాప్నోతి పునర్యోగబలేన తు ।
హఠేన మృత ఏవాసౌ మృతస్య మరణం కుతః ॥ ౪౫॥
మరణం యత్ర సర్వేషాం తత్రాసౌ  పరిజీవతి ।
యత్ర జీవన్తిమూఢాస్తు తత్రాసౌ  మృత ఏవ వై ॥ ౪౬॥
కర్తవ్యం నైవ  తస్యాస్తి కృతేనాసౌ న లిప్యతే ।
జీవన్ముక్తః సదా స్వచ్ఛః సర్వదోషవివర్జితః  ॥ ౪౭॥
విరక్తా జ్ఞానినశ్చాన్యే  దేహేన విజితాః సదా ।
తే కథం యోగిభిస్తుల్యా మాంసపిణ్డాః  కుదేహినః ॥ ౪౮॥
దేహాన్తే జ్ఞానిభిః  పుణ్యాత్పాపాచ్చ ఫలమాప్యతే ।
ఈదృశం తు భవేత్తత్తద్భుక్త్వా  జ్ఞానీ  పునర్భవేత్ ॥ ౪౯॥
పశ్చాత్పుణ్యేన లభతే సిద్ధేన  సహ సఙ్గతిమ్  ।
తతః సిద్ధస్య  కృపయాయోగీ భవతి నాన్యథా ॥ ౫౦॥
తతో నశ్యతి సంసారో నాన్యథా శివభాషితమ్ ।

4 sanskritdocuments.org



యోగశిఖోపనిషత్

యోగేన రహితం జ్ఞానం  న మోక్షాయ భవేద్విధే ॥ ౫౧॥
జ్ఞానేనైవ   వినాయోగో న సిద్ధ్యతి  కదాచన ।
జన్మాన్తరైశ్చ  బహుభిర్యోగో జ్ఞానేన  లభ్యతే ॥ ౫౨॥
జ్ఞానం  తు జన్మనైకేన  యోగాదేవ ప్రజాయతే  ।
తస్మాయోగాత్పరతరో నాస్తి మార్గస్తు  మోక్షదః ॥ ౫౩॥
ప్రవిచార్య  చిరం జ్ఞానం  ముక్తోఽహమితి మన్యతే ।
కిమసౌ మననాదేవ ముక్తో భవతి తత్క్షణాత్  ॥ ౫౪॥
పశ్చాజ్జన్మశన్తాన్తరైర్యోగాదేవ    విముచ్యతే ।
న తథా భవతోయోగాజ్జన్మమృత్యూ  పునః పునః ॥ ౫౫॥
ప్రాణాపానసమాయోగాచ్చన్ద్రసూర్యైకతా    భవేత్ ।
సప్తధాతుమయం దేహమగ్నినా రఞ్జయేద్ధ్రువమ్   ॥ ౫౬॥
వ్యాధయస్తస్య నశ్యన్తి  చ్ఛేదఖాతాదికాస్తథా ,

తదాసౌ పరమాకాశరూపో దేహ్యవతిష్ఠతి  ॥ ౫౭॥
కిం పునర్బహునోక్తేన మరణం నాస్తి తస్య వై ।
దేహీవ దృశ్యతే లోకే దగ్ధకర్పూరవత్స్వయమ్  ॥ ౫౮॥
చిత్తం ప్రాణేన  సంబద్ధం  సర్వజీవేషు సంస్థితమ్  ।
రజ్జ్వా  యద్వత్సుసంబద్ధః  పక్షీ తద్వదిదం మనః ॥ ౫౯॥
నానావిధైర్విచారైస్తు   న బాధ్యం జాయతే మనః ।
తస్మాత్తస్య జయోపాయః ప్రాణ  ఏవ హి నాన్యథా ॥ ౬౦॥
తర్కైర్జల్పైః    శాస్త్రజాలైర్యుక్తిభిర్మన్త్రభేషజైః      ।
న వశో జాయతే ప్రాణః  సిద్ధోపాయం  వినా విధే ॥ ౬౧॥
ఉపాయం తమవిజ్ఞాయ యోగమార్గే ప్రవర్తతే   ।
ఖణ్డజ్ఞానేన   సహసా జాయతే క్లేశవత్తరః  ॥ ౬౨॥
యోజిత్వా పవనం మోహాద్యోగమిచ్ఛతియోగినామ్ ।
సోఽపక్వం కుమ్భమారుహ్య సాగరం తర్తుమిచ్ఛతి ॥ ౬౩॥
యస్య ప్రాణో  విలీనోఽన్తః సాధకే జీవితే సతి ।
పిణ్డో న పతితస్తస్య చిత్తం దోషైః  ప్రబాధతే  ॥ ౬౪॥

శుద్ధే చేతసి తస్యైవ  స్వాత్మజ్ఞానం  ప్రకాశతే  ।
తస్మాజ్జ్ఞానం  భవేద్యోగాజ్జన్మనైకేన   పద్మజ ॥ ౬౫॥
తస్మాద్యోగం తమేవాదౌ సాధకో నిత్యమభ్యసేత్ ।
ముముక్షుభిః ప్రాణజయః  కర్తవ్యో మోక్షహేతవే ॥ ౬౬॥
యోగాత్పరతరం పుణ్యం యోగాత్పరతరం శివమ్ ।
యోగాత్పరతరం సూక్ష్మం యోగాత్పరతరం నహి ॥ ౬౭॥
యోఽపానప్రాణయోరైక్యం   స్వరజోరేతసోస్తథా ।
సూర్యాచన్ద్రమసోర్యోగో  జీవాత్మపరమాత్మనోః ॥ ౬౮॥
ఏవం తు ద్వన్ద్వజాలస్య  సంయోగోయోగ ఉచ్యతే ।
అథయోగశిఖాం వక్ష్యే సర్వజ్ఞానేషు  చోత్తమామ్ ॥ ౬౯॥
యదానుధ్యాయతే మన్త్రం  గాత్రకమ్పోఽథ  జాయతే ।
ఆసనం పద్మకం బద్ధ్వా  యచ్చాన్యదపి రోచతే ॥ ౭౦॥
నాసాగ్రే దృష్టిమారోప్య  హస్తపాదౌ చ సంయతౌ ।
మనః సర్వత్ర సంగృహ్య ఓంకారం తత్ర చిన్తయేత్  ॥ ౭౧॥
ధ్యాయతే సతతం ప్రాజ్ఞో  హృత్కృత్వా పరమేశ్వరమ్ ।
ఏకస్తమ్భే నవద్వారే త్రిస్థూణే   పఞ్చదైవతే  ॥ ౭౨॥
ఈదృశే తు శరీరే వా మతిమాన్నోపలక్షయేత్ ।
ఆదిత్యమణ్డలాకారం  రశ్మిజ్వాలాసమాకులమ్ ॥ ౭౩॥
తస్య మధ్యగతం వహ్నిం ప్రజ్వలేద్దీపవర్తివత్   ।
దీపశిఖా తుయామాత్రా సా మాత్రా పరమేశ్వరే ॥ ౭౪॥
భిన్దన్తి  యోగినః సూర్యం యోగాభ్యాసేన వై పునః ।
ద్వితీయం సుషుమ్నాద్వారం పరిశుభ్రం  సమర్పితమ్ ॥ ౭౫॥
కపాలసమ్పుటం పీత్వా తతః పశ్యతి తత్పదమ్ ।
అథ న ధ్యాయతే జన్తురాలస్యాచ్చ ప్రమాదతః  ॥ ౭౬॥
యది త్రికాలమాగచ్ఛేత్స  గచ్ఛేత్పుణ్యసమ్పదమ్ ।
పుణ్యమేతత్సమాసాద్య సంక్షిప్య కథితం మయా ॥ ౭౭॥
లబ్ధయోగోఽథ  బుద్ధ్యేత  ప్రసన్నం  పరమేశ్వరమ్ ।
జన్మాన్తరసహస్రేషు  యదా క్షీణం తు కిల్బిషమ్ ॥ ౭౮॥

తదా పశ్యతియోగేన సంసారోచ్ఛేదనం మహత్ ।
అధునా సమ్ప్రవక్ష్యామియోగాభ్యాసస్య లక్షణమ్ ॥ ౭౯॥
మరుజ్జయో యస్య సిద్ధః  సేవయేత్తం గురుం సదా ।
గురువస్త్రప్రసాదేన   కుర్యాత్ప్రాణజయం బుధః ॥ ౮౦॥
వితస్తిప్రమితం  దైర్ఘ్యం   చతురఙ్గులవిస్తృతమ్  ।
మృదులం ధవలం ప్రోక్తం   వేష్టనామ్బరలక్షణమ్  ॥ ౮౧॥
నిరుధ్య మారుతం గాఢం శక్తిచాలనయుక్తితః  ।
అష్టధా  కుణ్డలీభూతామృజ్వీం  కుర్యాత్తు కుణ్డలీమ్  ॥ ౮౨॥
పాయోరాకుఞ్చనం కుర్యాత్కుణ్డలీం  చాలయేత్తదా ।
మృత్యుచక్రగతస్యాపి  తస్య మృత్యుభయం కుతః ॥ ౮౩॥
ఏతదేవ పరం గుహ్యం కథితం తు మయా తవ ।
వజ్రాసనగతో  నిత్యమూర్ధ్వాకుఞ్చనమభ్యసేత్  ॥ ౮౪॥
వాయునా జ్వలితో వహ్నిః కుణ్డలీమనిశం  దహేత్ ।
సన్తప్తా సాగ్నినా జీవశక్తిస్త్రైలోక్యమోహినీ  ॥ ౮౫॥
ప్రవిశేచ్చన్ద్రతుణ్డే   తు సుషుమ్నావదనాన్తరే ।
వాయునా వహ్నినా సార్ధం  బ్రహ్మగ్రన్థిం    భినత్తి సా ॥ ౮౬॥
విష్ణుగ్రన్థిం    తతో భిత్త్వా రుద్రగ్రన్థౌ   చ తిష్ఠతి  ।
తతస్తు కుమ్భకైర్గాఢం   పూరయిత్వా పునఃపునః ॥ ౮౭॥
అథాభ్యసేత్సూర్యభేదముజ్జాయీం  చాపి శీతలీమ్ ।
భస్త్రాం  చ సహితో నామ స్యాచ్చతుష్టయకుమ్భకః  ॥ ౮౮॥
బన్ధత్రయేణ   సంయుక్తః కేవలప్రాప్తికారకః   ।
అథాస్య లక్షణం సమ్యక్కథయామి సమాసతః ॥ ౮౯॥
ఏకాకినా సముపగమ్య వివిక్తదేశం

ప్రాణాదిరూపమమృతం  పరమార్థతత్త్వమ్  ।
లఘ్వాశినా ధృతిమతా పరిభావితవ్యం

సంసారరోగహరమౌషధమద్వితీయమ్ ॥ ౯౦॥
సూర్యనాడ్యా సమాకృష్య వాయుమభ్యాసయోగినా ।

విధివత్కుమ్భకం కృత్వా రేచయేచ్ఛ్రీతరశ్మినా ॥ ౯౧॥
ఉదరే బహురోగఘ్నం క్రిమిదోషం  నిహన్తి చ ।
ముహుర్ముహురిదం కార్యం సూర్యభేదముదాహృతమ్ ॥ ౯౨॥
నాడీభ్యాం వాయుమాకృష్య కుణ్డల్యాః  పార్శ్వయోః క్షిపేత్ ।
ధారయేదుదరే పశ్చాద్రేచయేదిడయా  సుధీః ॥ ౯౩॥
కణ్ఠే కఫాది దోషఘ్నం శరీరాగ్నివివర్ధనమ్  ।
నాడీజలాపహం ధాతుగతదోషవినాశనమ్ ॥ ౯౪॥
గచ్ఛతస్తిష్ఠతః  కార్యముజ్జాయాఖ్యం  తు కుమ్భకమ్ ।
ముఖేన వాయుం సంగృహ్య ఘ్రాణరన్ధ్రేణ   రేచయేత్ ॥ ౯౫॥
శీతలీకరణం చేదం హన్తి పిత్తం క్షుధాం తృషమ్ ।
స్తనయోరథ భస్త్రేవ  లోహకారస్య వేగతః ॥ ౯౬॥
రేచ్యేత్పూరయేద్వాయుమాశ్రమం  దేహగం ధియా ।
యథా శ్రమో  భవేద్దేహే  తథా సూర్యేణ పూరయేత్ ॥ ౯౭॥
కణ్ఠసంకోచనం  కృత్వా పునశ్చన్ద్రేణ  రేచయేత్ ।
వాతపిత్తశ్లేష్మహరం  శరీరాగ్నివివర్ధనమ్  ॥ ౯౮॥
కుణ్డలీబోధకం  వక్త్రదోషఘ్నం  శుభదం సుఖమ్ ।
బ్రహ్మనాడీముఖాన్తస్థకఫాద్యర్గలనాశనమ్    ॥ ౯౯॥
సమ్యగ్బన్ధుసముద్భూతం  గ్రన్థిత్రయవిభేదకమ్    ।
విశేషేణైవ  కర్తవ్యం భస్త్రాఖ్యం  కుమ్భకం త్విదమ్ ॥ ౧౦౦॥
బన్ధత్రయమథేదానీం   ప్రవక్ష్యామి  యథాక్రమమ్  ।
నిత్యం కృతేన తేనాసౌ వాయోర్జయమవాప్నుయాత్  ॥ ౧౦౧॥
చతుర్ణామపి  భేదానాం కుమ్భకే సముపస్థితే  ।
బన్ధత్రయమిదం   కార్యం వక్ష్యమాణం మయహి తత్ ॥ ౧౦౨॥
ప్రథమో మూలబన్ధస్తు  ద్వితీయోడ్డీయనాభిధః  ।
జాలన్ధారస్తృతీయస్తు  లక్షణం కథయామ్యహమ్ ॥ ౧౦౩॥
గుదం పార్ష్ణ్యా  తు సమ్పీడ్య పాయుమాకుఞ్చలేద్బలాత్ ।
వారంవారం యథా చోర్ధ్వం  సమాయాతి సమీరణః ॥ ౧౦౪॥

ప్రాణాపానౌ  నాదబిన్దూ మూలబన్ధేన  చైకతామ్  ।
గత్వాయోగస్య సంసిద్ధిం  యచ్ఛతో నాత్ర సంశయః ॥ ౧౦౫॥
కుమ్భకాన్తే రేచకాదౌ కర్తవ్యస్తూడ్డియానకః  ।
బన్ధో యేన సుషుమ్నాయాం ప్రాణస్తూడ్డీయతే   యతః ॥ ౧౦౬
తస్మాదుడ్డీయనాఖ్యోఽయం యోగిభిః సముదాహృతః ।
ఉడ్డియానం  తు సహజం గురుణా కథితం సదా ॥ ౧౦౭॥
అభ్యసేత్తదతన్ద్రస్తు  వృద్ధోఽపి  తరుణో భవేత్ ।
నాభేరూర్ధ్వమధశ్చాపి  త్రాణం  కుర్యాత్ప్రయత్నతః ॥ ౧౦౮॥
షాణ్మాసమభ్యసేన్మృత్యుం జయత్యేవ న సంశయః ।
పూరకాన్తే తు కర్తవ్యో బన్ధో జాలన్ధరాభిధః  ॥ ౧౦౯॥
కణ్ఠసంకోచరూపోఽసౌ  వాయుర్మార్గనిరోధకః  ।
కణ్ఠమాకుఞ్చ్య  హృదయే స్థాపయేద్దృఢమిచ్ఛయా   ॥ ౧౧౦॥
బన్ధో జాలన్ధరాఖ్యోఽయమమృతాప్యాయకారకః  ।
అధస్తాత్కుఞ్చనేనాశు కణ్ఠసంకోచనే  కృతే ॥ ౧౧౧॥
మధ్యే పశ్చిమతానేన స్యాత్ప్రాణో బ్రహ్మనాడిగః  ।
వజ్రాసనస్థితో  యోగీ చాలయిత్వా తు కుణ్డలీమ్  ॥ ౧౧౨॥
కుర్యాదనన్తరం భస్త్రీం  కుణ్డలీమాశు  బోధయేత్ ।
భిద్యన్తే గ్రన్థయో   వంశే తప్తలోహశలాకయా ॥ ౧౧౩॥
తథైవ  పృష్ఠవంశః  స్యాద్గ్రన్థిభేదస్తు   వాయునా ।
పిపీలికాయాం లగ్నాయాం కణ్డూస్తత్ర  ప్రవర్తతే   ॥ ౧౧౪॥
సుషుమ్నాయాం తథాభ్యాసాత్సతతం వాయునా భవేత్ ।
రుద్రగ్రన్థిం    తతో భిత్త్వా తతోయాతి శివాత్మకమ్ ॥ ౧౧౫॥
చన్ద్రసూర్యౌ  సమౌ కృత్వా తయోర్యోగః ప్రవర్తతే   ।
గుణత్రయమతీతం  స్యాద్గ్రన్థిత్రయవిభేదనాత్    ॥ ౧౧౬॥
శివశక్తిసమాయోగే  జాయతే పరమా స్థితిః  ।
యథా కరీ కరేణైవ  పానీయం ప్రపిబేత్సదా  ॥ ౧౧౭॥
సుషుమ్నావజ్రనాలేన  పవమానం గ్రసేత్తథా   ।

వజ్రదణ్డసముద్భూతా   మణయశ్చైకవింశతిః  ॥ ౧౧౮॥
సుషుమ్నాయాం స్థితః  సర్వే సూత్రే మణిగణా ఇవ ।
మోక్షమార్గే ప్రతిష్ఠానాత్సుషుమ్నా   విశ్వరూపిణీ ॥ ౧౧౯॥
యథైవ  నిశ్చితః కాలశ్చన్ద్రసూర్యనిబన్ధనాత్   ।
ఆపూర్య కుమ్భితో వాయుర్బహిర్నోయాతి సాధకే ॥ ౧౨౦॥
పునఃపునస్తద్వదేవ పశ్చిమద్వారలక్షణమ్ ।
పూరితస్తు స తద్ద్వారైరీషత్కుమ్భకతాం   గతః ॥ ౧౨౧॥
ప్రవిశేత్సర్వగాత్రేషు   వాయుః పశ్చిమమార్గతః  ।
రేచితః క్షీణతాంయాతి పూరితః పోషయేత్తతః ॥ ౧౨౨॥
యత్రైవ  జాతం సకలేవరం మన-
స్తత్రైవ  లీనం కురుతే సయోగాత్ ।

స ఏవ ముక్తో నిరహంకృతిః సుఖీ
మూఢా న జానన్తి హి పిణ్డపాతినః  ॥ ౧౨౩॥

చిత్తం వినిష్టం  యది భాసితం స్యా-
త్తత్ర ప్రతీతో  మరుతోఽపి నాశః ।

న చేద్యది స్యాన్న తు తస్య శాస్త్రం
నాత్మప్రతీతిర్న  గురుర్న మోక్షః ॥ ౧౨౪॥

జలూకా రుధిరం యద్వద్బలాదాకర్షతి  స్వయమ్ ।
బ్రహ్మనాడీ  తథా ధాతూన్సన్తతాభ్యాసయోగతః ॥ ౧౨౫॥
అనేనాభ్యాసయోగేన నిత్యమాసనబన్ధతః  ।
చిత్తం విలీనతామేతి బిన్దుర్నో యాత్యధస్తథా ॥ ౧౨౬॥
రేచకం పూరకం ముక్త్వా వాయునా స్థీయతే  స్థిరమ్  ।
నానా నాదాః ప్రవర్తన్తే    సంస్రవేచ్చన్ద్రమణ్డలమ్    ॥ ౧౨౭॥
నశ్యన్తి  క్షుత్పిపాసాద్యాః సర్వదోషాస్తతస్తదా  ।
స్వరూపే సచ్చిదానన్దే స్థితిమాప్నోతి  కేవలమ్ ॥ ౧౨౮॥
కథితం తు తవ ప్రీత్యా  హ్యేతదభ్యాసలక్షణమ్ ।
మన్త్రో లయో హఠో రాజయోగోఽన్తర్భూమికాః క్రమాత్  ॥ ౧౨౯॥
ఏక ఏవ చతుర్ధాఽయం  మహాయోగోఽభిధీయతే ।

హకారేణ బహిర్యాతి సకారేణ విశేత్పునః ॥ ౧౩౦॥
హంసహంసేతి మన్త్రోఽయం  సర్వైర్జీవశ్చ   జప్యతే ।
గురువాక్యాత్సుషుమ్నాయాం విపరీతో భవేజ్జపః  ॥ ౧౩౧॥
సోఽహంసోఽహమితి ప్రోక్తో  మన్త్రయోగః  స ఉచ్యతే ।
ప్రతీతిర్మన్త్రయోగాచ్చ   జాయతే పశ్చిమే పథి ॥ ౧౩౨॥
హకారేణ తు సూర్యః స్యాత్సకారేణేన్దురుచ్యతే  ।
సూర్యాచన్ద్రమసోరైక్యం   హఠ ఇత్యభిధీయతే ॥ ౧౩౩॥
హఠేన గ్రస్యతే  జాడ్యం సర్వదోషసముద్భవమ్ ।
క్షేత్రజ్ఞః   పరమాత్మా చ తయోరైక్యం  యదా భవేత్ ॥ ౧౩౪॥
తదైక్యే  సాధితే బ్రహ్మంశ్చిత్తం  యాతి విలీనతామ్ ।
పవనః స్థైర్యమాయాతి  లయయోగోదయే సతి ॥ ౧౩౫॥
లయాత్సమ్ప్రాప్యతే సౌఖ్యం స్వాత్మానదం పరం పదమ్ ।
యోనిమధ్యే మహాక్షేత్రే జపాబన్ధూకసంనిభమ్  ॥ ౧౩౬॥
రజో వసతి జన్తూనాం  దేవీతత్త్వం సమావృతమ్ ।
రజసో రేతసోయోగాద్రాజయోగ  ఇతి స్మృతః ॥ ౧౩౭॥
అణిమాదిపదం ప్రాప్య  రాజతే రాజయోగతః ।
ప్రాణాపానసమాయోగో  జ్ఞేయం యోగచతుష్టయమ్  ॥ ౧౩౮॥
సంక్షేపాత్కథితం బ్రహ్మన్నాన్యథా  శివభాషితమ్ ।
క్రమేణ  ప్రాప్యతే  ప్రాప్యమభ్యాసాదేవ  నాన్యథా ॥ ౧౩౯॥
ఏకేనైవ  శరీరేణయోగాభ్యాసాచ్ఛనైఃశనైః   ।
చిరాత్సమ్ప్రాప్యతే ముక్తిర్మర్కటక్రమ  ఏవ సః ॥ ౧౪౦॥
యోగసిద్ధిం  వినా దేహః ప్రమాదాద్యది  నశ్యతి ।
పూర్వవాసనయాయుక్తః శరీరం చాన్యదాప్నుయాత్ ॥ ౧౪౧॥
తతః పుణ్యవశాత్సిద్ధో గురుణా సహ సంగతః ।
పశ్చిమద్వారమార్గేణ  జాయతే త్వరితం ఫలమ్ ॥ ౧౪౨॥
పూర్వజన్మకృతాభ్యాసాత్సత్త్వరం ఫలమశ్నుతే ।
ఏతదేవ హి విజ్ఞేయం  తత్కాకమతముచ్యతే ॥ ౧౪౩॥

నాస్తి కాకమతాదన్యదభ్యాసాఖ్యమతః పరమ్ ।
తేనైవ  ప్రాప్యతే  ముక్తిర్నాన్యథా శివభాషితమ్ ॥ ౧౪౪॥
హఠయోగక్రమాత్కాష్ఠాసహజీవలయాదికమ్   ।
నాకృతం మోక్షమార్గం  స్యాత్ప్రసిద్ధాం  పశ్చిమం వినా ॥ ౧౪౫॥
ఆదౌ రోగాః ప్రణశ్యన్తి   పశ్చాజ్జాడ్యం  శరీరజమ్ ।
తతః సమరసో భూత్వా చన్ద్రో  వర్షత్యనారతమ్  ॥ ౧౪౬॥
ధాతూంశ్చ సంగ్రహేద్వహ్నిః  పవనేన సమన్తతః ।
నానా నాదాః ప్రవర్తన్తే    మార్దవం  స్యాత్కలేవరే ॥ ౧౪౭॥
జిత్వా వృష్ట్యాదికం  జాడ్యం ఖేచరః స భవేన్నరః ।
సర్వజ్ఞోసౌ  భవేత్కామరూపః పవనవేగవాన్ ॥ ౧౪౮॥
క్రీడతే  త్రిషు  లికేషు జాయన్తే సిద్ధయోఽఖిలాః  ।
కర్పూరే లీయమానే కిం కాఠిన్యం తత్ర విద్యతే ॥ ౧౪౯॥
అహంకారక్షయే తద్వద్దేహే  కఠినా కుతః ।
సర్వకర్తా చ యోగీన్ద్రః  స్వతన్త్రోఽనన్తరూపవాన్  ॥ ౧౫౦॥
జీవన్ముక్తో మహాయోగీ జాయతే నాత్ర సంశయః ।
ద్వివిధాః సిద్ధయో  లోకే కల్పితాఽకల్పితాస్తథా ॥ ౧౫౧॥
రసౌషధిక్రియాజాలమన్త్రాభ్యాసాధిసాధనాత్   ।
సిద్ధ్యన్తి   సిద్ధయో యాస్తు కల్పితాస్తాః ప్రకీర్తితాః   ॥ ౧౫౨॥
అనిత్యా అల్పవీర్యాస్తాః సిద్ధయః  సాధనోద్భవాః ।
సాధనేన వినాప్యేవం జాయన్తే స్వత ఏవ హి ॥ ౧౫౩॥
స్వాత్మయోగైకనిష్ఠేషు   స్వాతన్త్ర్యాద్దీశ్వరప్రియాః    ।
ప్రభూతాః  సిద్ధయో యాస్తాః కల్పనారహితాః స్మృతాః ॥ ౧౫౪।
సిద్ధానిత్యా  మహావీర్యా ఇచ్ఛారూపాః స్వయోగజాః ।
చిరకాలాత్ప్రజాయన్తే వాసనారహితేషు చ ॥ ౧౫౫॥
తాస్తు గోప్యా మహాయోగాత్పరమాత్మపదేఽవ్యయే ।
వినా కార్యం సదా గుప్తం యోగసిద్ధస్య  లక్షణమ్ ॥ ౧౫౬॥
యథాకాశం సముద్దిశ్య  గచ్ఛద్భిః పథికైః  పథి ।
నానా తీర్థాని  దృశ్యన్తే  నానామార్గాస్తు  సిద్ధయః  ॥ ౧౫౭॥

స్వయమేవ ప్రజాయన్తే  లాభాలాభవివర్జితే  ।
యోగమార్గే తథైవేదం  సిద్ధిజాలం  ప్రవర్తతే   ॥ ౧౫౮॥
పరీక్షకైః  స్వర్ణకారైర్హేమ    సమ్ప్రోచ్యతే యథా ।
సిధిభిర్లక్షయేత్సిద్ధం   జీవన్ముక్తం తథైవ  చ ॥ ౧౫౯॥
అలౌకికగుణస్తస్య కదాచిద్దృశ్యతే  ధ్రువమ్  ।
సిద్ధిభిః  పరిహీనం తు నరం బద్ధం  తు లక్షయేత్ ॥ ౧౬౦॥
అజరామరపిణ్డో యో జీవన్ముక్తః స ఏవ హి ।
పశుకుక్కుటకీటాద్యా మృతిం సమ్ప్రాప్నువన్తి వై ॥ ౧౬౧॥
తేషాం కిం పిణ్డపాతేన  ముక్తిర్భవతి పద్మజ ।
న బహిః ప్రాణ  ఆయాతి పిణ్డస్య  పతనం కుతః ॥ ౧౬౨॥
పిణ్డపాతేన యాముక్తిః సా ముక్తిర్న తు హన్యతే ।
దేహే బ్రహ్మత్వమాయాతే  జలానాం సైన్ధవం   యథా ॥ ౧౬౩॥
అనన్యతాం యదాయాతి తదా ముక్తః స ఉచ్యతే ।
విమతాని శరీరాణి ఇన్ద్రియాణి  తథైవ  చ ॥ ౧౬౪॥
బ్రహ్మ  దేహత్వమాపన్నం వారి బుద్బుదతామివ ।
దశద్వార పురం దేహం దశనాడీమహాపథమ్ ॥ ౧౬౫॥
దశభిర్వాయుభిర్వ్యాప్తం దశేన్ద్రియపరిచ్ఛదమ్  ।
షడాధారాపవరకం షడన్వయమహావనమ్ ॥ ౧౬౬॥
చతుఃపీఠసమాకీర్ణం  చతురామ్నాయదీపకమ్ ।
బిన్దునాదమహాలిఙ్గం   శివశక్తినికేతనమ్  ॥ ౧౬౭॥
దేహం శివాలయం ప్రోక్తం   సిద్ధిదం  సర్వదేహినామ్ ।
గుదమేఢ్రాన్తరాలస్థం    మూలాధారం త్రికోణకమ్  ॥ ౧౬౮॥
శివస్య జీవరూపస్య స్థానం  తద్ధి ప్రచక్షతే  ।
యత్ర కుణ్డలినీనామ  పరా శక్తిః ప్రతిష్ఠితా   ॥ ౧౬౯॥
యస్మాదుత్పద్యతే వాయుర్యస్మాద్వహ్నిః ప్రవర్తతే   ।
యస్మాదుత్పద్యతే బిన్దుర్యస్మాన్నాదః  ప్రవర్తతే   ॥ ౧౭౦॥
యస్మాదుత్పద్యతే హంసో యస్మాదుత్పద్యతే మనః ।

తదేతత్కామరూపాఖ్యం పీఠం కామఫలప్రదమ్  ॥ ౧౭౧॥
స్వాధిష్ఠానాహ్వయం  చక్రం  లిఙ్గమూలే  షడస్రకే  ।
నాభిదేశే స్థితం  చక్రం  దశారం మణిపూరకమ్ ॥ ౧౭౨॥
ద్వాదశారం మహాచక్రం  హృదయే చాప్యనాహతమ్ ।
తదేతత్పూర్ణగిర్యాఖ్యం  పీఠం కమలసంభవ ॥ ౧౭౩॥
కణ్ఠకూపే  విశుద్ధ్యాఖ్యం  యచ్చక్రం  షోడశాస్రకమ్  ।
పీఠం జాలన్ధర  నామ తిష్ఠత్యత్ర  సురేశ్వర ॥ ౧౭౪॥
ఆజ్ఞా నామ భ్రువోర్మధ్యే  ద్విదలం చక్రముత్తమమ్  ।
ఉడ్యానాఖ్యం మహాపీఠముపరిష్టాత్ప్రతిష్ఠితమ్   ॥ ౧౭౫॥
చతురస్రం  ధరణ్యాదౌ బ్రహ్మా  తత్రాధిదేవతా  ।
అర్ధచన్ద్రాకృతి   చలం విష్ణుస్తస్యాధిదేవతా   ॥ ౧౭౬॥
త్రికోణమణ్డలం   వహ్నీ రుద్రస్తస్యాధిదేవతా   ।
వాయోర్బిమ్బం తు షట్కోణమీశ్వరోఽస్యాధిదేవతా ॥ ౧౭౭॥
ఆకాశమణ్డలం  వృత్తం దేవతాస్య సదాశివః ।
నాదరూపం భ్రువోర్మధ్యే  మనసో మణ్డలం  విదుః ॥ ౧౭౮॥
ఇతి ప్రథమోఽధ్యాయః  ॥ ౧॥
పునర్యోగస్య మాహాత్మ్యం శ్రోతుమిచ్ఛామి  శఙ్కర ।
యస్య విజ్ఞానమాత్రేణ   ఖేచరీసమతాం వ్రజేత్  ॥ ౧॥
శ‍ృణు బ్రహ్మన్ప్రవక్ష్యామి  గోపనీయం ప్రయత్నతః  ।
ద్వాదశాబ్దం  తు శుశ్రూషాం  యః కుర్యాదప్రమాదతః  ॥ ౨॥
తస్మై  వాచ్యం యథాతథ్యం దాన్తాయ బ్రహ్మచారిణే  ।
పాణ్డిత్యాదర్థలోభాద్వా   ప్రమాదాద్వా  ప్రయచ్ఛతి  ॥ ౩॥
తేనాధీతం శ్రుతం  తేన తేన సర్వమనుష్ఠితమ్  ।
మూలమన్త్రం  విజానాతియో విద్వాన్గురుదర్శితమ్  ॥ ౪॥
శివశక్తిమయం  మన్త్రం  మూలాధారాత్సముత్థితమ్  ।
తస్య మన్త్రస్య  వై బ్రహ్మఞ్ఛ్రోతా  వక్తా చ దుర్లభః  ॥ ౫॥
ఏతత్పీఠమితి ప్రోక్తం   నాదలిఙ్గం  చిదాత్మకమ్ ।

తస్య విజ్ఞానమాత్రేణ   జీవన్ముక్తో భవేజ్జనః  ॥ ౬॥
అణిమాదికమైశ్వర్యమచిరాదేవ  జాయతే ।
మననాత్ప్రాణనాచ్చైవ  మద్రూపస్యావబోధనాత్  ॥ ౭॥
మన్త్రమిత్యుచ్యతే  బ్రహ్మన్మదధిష్ఠానతోఽపి   వా ।
మూలత్వాత్సర్వమన్త్రాణాం  మూలాధారాత్సముద్భవాత్ ॥ ౮॥
మూలస్వరూపలిఙ్గత్వాన్మూలమన్త్ర  ఇతి స్మృతః ।
సూక్ష్మత్వాత్కారణాత్వాచ్చ లయనాద్గమనాదపి  ॥ ౯॥
లక్షణాత్పరమేశస్య లిఙ్గమిత్యభిధీయతే  ।
సంనిధానాత్సమస్తేషు జన్తుష్వపి చ సన్తతమ్ ॥ ౧౦॥
సూచకత్వాచ్చ రూపస్య సూత్రమిత్యభిధీయతే  ।
మహామాయామహాలక్ష్మీర్మహాదేవీ సరస్వతీ ॥ ౧౧॥
ఆధారశక్తిరవ్యక్తా యయా విశ్వం ప్రవర్తతే   ।
సూక్ష్మాభా బిన్దురూపేణ  పీఠరూపేణ వర్తతే ॥ ౧౨॥
బిన్దుపీఠం  వినిర్భిద్య నాదలిఙ్గముపస్థితమ్   ।
ప్రాణేనోచ్చార్యతే  బ్రహ్మన్షణ్ముఖీకరణేన   చ ॥ ౧౩॥
గురూపదేశమార్గేణ  సహసైవ  ప్రకాశతే  ।
స్థూలం  సూక్ష్మం పరం చేతి త్రివిధం  బ్రహ్మణో  వపుః ॥ ౧౪॥
పఞ్చబ్రహ్మమయం  రూపం స్థూలం  వైరాజముచ్యతే  ।
హిరణ్యగర్భం సూక్ష్మం తు నాదం బీజత్రయాత్మకమ్  ॥ ౧౫॥
పరం బ్రహ్మ  పరం సత్యం సచ్చిదానన్దలక్షణమ్  ।
అప్రమేయమనిర్దేశ్యమవాఙ్మనసగోచరమ్   ॥ ౧౬॥
శుద్ధం  సూక్ష్మం నిరాకారం నిర్వికారం నిరఞ్జనమ్  ।
అనన్తమపరిచ్ఛేద్యమనూపమమనామయమ్ ॥ ౧౭॥
ఆత్మమన్త్రసదాభ్యాసాత్పరతత్త్వం  ప్రకాశతే  ।
తదభివ్యక్తచిహ్నాని  సిద్ధిద్వారాణి  మే శ‍ృణు ॥ ౧౮॥
దీపజ్వాలేన్దుఖద్యోతవిద్యున్నక్షత్రభాస్వరాః   ।
దృశ్యన్తే  సూక్ష్మరూపేణ సదాయుక్తస్య యోగినః ॥ ౧౯॥

అణిమాదికమైశ్వర్యమచిరాత్తస్య  జాయతే ।
నాస్తి నాదాత్పరో మన్త్రో న దేవః స్వాత్మనః పరః ॥ ౨౦॥
నానుసన్ధేః  పరా పూజా న హి తృప్తేః పరం ముఖమ్ ।
గోపనీయం ప్రయత్నేన  సర్వదా సిద్ధిమిచ్ఛతా  ।
మద్భక్త ఏతద్విజ్ఞాయ  కృత కృత్యః సుఖీ భవేత్ ॥ ౨౧॥
యస్య దేవే పరా భక్తిర్యథా దేవే తథా గురౌ ।
తస్యైతే  కథితా హ్యర్థాః  ప్రకాశన్తే  మహాత్మనః ॥ ౨౨॥ ఇతి ॥
ఇతి ద్వితీయోఽధ్యాయః ॥ ౨॥
యన్నమస్యం చిదాఖ్యాతం యత్సిద్ధీనాం  చ కారణమ్ ।
యేన విజ్ఞాతమాత్రేణ   జన్మబన్ధాత్ప్రముచ్యతే  ॥ ౧॥
అక్షరం పరమో నాదః శబ్దబ్రహ్మేతి   కథ్యతే ।
మూలాధారగతా శక్తిః స్వాధారా బిన్దురూపిణీ  ॥ ౨॥
తస్యాముత్పద్యతే నాదః సూక్ష్మబీజాదివాఙ్కురః ।
తాం పశ్యన్తీం విదుర్విశ్వం యయా పశ్యన్తియోగినః ॥ ౩॥
హృదయే వ్యజ్యతే ఘోషో గర్జత్పర్జన్యసంనిభః   ।
తత్ర స్థితా  సురేశాన మధ్యమేత్యభిధీయతే ॥ ౪॥
ప్రాణేన  చ స్వరాఖ్యేన ప్రథితా  వైఖరీ  పునః ।
శాఖాపల్లవరూపేణ  తాల్వాదిస్థానఘట్టనాత్   ॥ ౫॥
అకారాదిక్షకారాన్తాన్యక్షరాణి సమీరయేత్ ।
అక్షరేభ్యః పదాని స్యుః పదేభ్యో వాక్యసంభవః ॥ ౬॥
సర్వే వాక్యాత్మకా మన్త్రా వేదశాస్త్రాణి  కృత్స్నశః ।
పురాణాని చ కావ్యాని భాషాశ్చ వివిధా అపి ॥ ౭॥
సప్తస్వరాశ్చ గాథాశ్చ సర్వే నాదసముద్భవాః ।
ఏషా సరస్వతీ దేవీ సర్వభూతగుహాశ్రయా  ॥ ౮॥
వాయునా వహ్నియుక్తేన ప్రేర్యమాణా  శనైః  శనైః  ।
తద్వివర్తపదైర్వాక్యైరిత్యేవం   వర్తతే సదా ॥ ౯॥
య ఇమాం వైఖరీ  శక్తిం  యోగీ స్వాత్మని పశ్యతి ।

స వాక్సిద్ధిమవాప్నోతి  సరస్వత్యాః ప్రసాదతః  ॥ ౧౦॥
వేదశాస్త్రపురాణానాం  స్వయం కర్తా భవిష్యతి ।
యత్ర బిన్దుశ్చ  నాదశ్చ సోమసూర్యాగ్నివాయవః ॥ ౧౧॥
ఇన్ద్రియాణి  చ సర్వాణి లయం గచ్ఛన్తి సువ్రత  ।
వాయవో యత్ర లీయన్తే మనో యత్ర విలీయతే ॥ ౧౨॥
యం లబ్ధ్వా  చాపరం లాభం మన్యతే నాధికం తతః ।
యస్మింస్థితో  న దుఃఖేన గురుణాపి విచాల్యతే ॥ ౧౩॥
యత్రోపరమతే  చిత్తం నిరుద్ధం  యోగసేవయా ।
యత్ర చైవాత్మనాత్మానం  పశ్యన్నాత్మని తుష్యతి ॥ ౧౪॥
సుఖమాత్యన్తికం యత్తద్బుద్ధిగ్రాహ్యమతీన్ద్రియమ్    ।
ఏతత్క్షరాక్షరాతీతమనక్షరమితీర్యతే  ॥ ౧౫॥
క్షరః సర్వాణి భూతాని సూత్రాత్మాఽక్షర  ఉచ్యతే ।
అక్షరం పరమం బ్రహ్మ  నిర్విశేషం నిరఞ్జనమ్  ॥ ౧౬॥
అలక్షణమలక్షం తదప్రతర్క్యమనూపమమ్  ।
అపారపారమచ్ఛేద్యమచిన్త్యమతినిర్మలమ్ ॥ ౧౭॥
ఆధారం సర్వభూతానామనాధారమనామయమ్ ।
అప్రమాణమనిర్దేశ్యమప్రమేయమతీన్ద్రియమ్     ॥ ౧౮॥
అస్థూలమనణుహ్రస్వమదీర్ఘమజమవ్యయమ్    ।
అశబ్దమస్పర్శరూపమచక్షుఃశ్రోత్రనామకమ్    ॥ ౧౯॥
సర్వజ్ఞం  సర్వగం శాన్తం సర్వేషాం హృదయే స్థితమ్  ।
సుసంవేద్యం గురుమతాత్సుదుర్బోధమచేతసామ్ ॥ ౨౦॥
నిష్కలం నిర్గుణం  శాన్తం నిర్వికారం నిరాశ్రయమ్  ।
నిర్లేపకం  నిరాపాయం కూటస్థమచలం  ధ్రువమ్  ॥ ౨౧॥
జ్యోతిషామపి తజ్జ్యోతిస్తమఃపారే  ప్రతిష్ఠితమ్   ।
భావాభావవినిర్ముక్తం భావనామాత్రగోచరమ్  ॥ ౨౨॥
భక్తిగమ్యం పరం తత్త్వమన్తర్లీనేన  చేతసా ।
భావనామాత్రమేవాత్ర  కారణం పద్మసంభవ ॥ ౨౩॥

యథా దేహాన్తరప్రాప్తేః   కారణం భావనా నృణామ్ ।
విషయం ధ్యాయతః పుంసో విషయే రమతే మనః ॥ ౨౪॥
మామనుస్మరతశ్చిత్తం మయ్యేవాత్ర విలీయతే ।
సర్వజ్ఞత్వం  పరేశత్వం సర్వసమ్పూర్ణశక్తితా   ।
అనన్తశక్తిమత్త్వం  చ మదనుస్మరణాద్భవేత్ ॥ ౨౫॥ ఇతి॥
ఇతి తృతీయోఽధ్యాయః ॥ ౩॥
చైతనస్యైకరూపత్వద్భేదో  యుక్తో న కర్హిచిత్  ।
జీవత్వం చ తథా జ్ఞేయం  రజ్జ్వాం  సర్పగ్రహో  యథా ॥ ౧॥
రజ్జ్వజ్ఞానాత్క్షణేనైవ     యద్వద్రజ్జుర్హి   సర్పిణీ ।
భాతి తద్వచ్చితిః సాక్షాద్విశ్వాకారేణ కేవలా ॥ ౨॥
ఉపాదానం ప్రపఞ్చస్య  బ్రహ్మణోఽన్యన్న  విద్యతే ।
తస్మాత్సర్వప్రపఞ్చోఽయం  బ్రహ్మైవాస్తి   న చేతరత్ ॥ ౩॥
వ్యాప్యవ్యాప్యకతా మిథ్యా సర్వమాత్మేతి శాసనాత్ ।
ఇతి జ్ఞాతే  పరే తత్త్వే భేదస్యావసరః కుతః ॥ ౪॥
బ్రహ్మణః  సర్వభూతాని జాయన్తే పరమాత్మనః ।
తస్మాదేతాని బ్రహ్మైవ   భవన్తీతి విచిన్తయ ॥ ౫॥
బ్రహ్మైవ   సర్వనామాని రూపాణి వివిధాని చ ।
కర్మాణ్యపి సమగ్రాణి  బిభర్తీతి విభావయ ॥ ౬॥
సువర్ణాజ్జాయమానస్య   సువర్ణత్వం  చ శాశ్వతమ్ ।
బ్రహ్మణో  జాయమానస్య బ్రహ్మత్వం  చ తథా భవేత్ ॥ ౭॥
స్వల్పమప్యన్తరం కృత్వా జీవాత్మపరమాత్మనోః ।
యస్తిష్ఠతి  విమూఢాత్మా భయం తస్యాపి భాషితమ్ ॥ ౮॥
యదజ్ఞానద్భవేద్ద్వైతమితరత్తత్ప్రపశ్యతి   ।
ఆత్మత్వేన తదా సర్వం నేతరత్తత్ర చాణ్వపి ॥ ౯॥
అనుభూతోఽప్యయం లోకో వ్యవహారక్షమోఽపి సన్ ।
అసద్రూపో  యథా స్వప్న ఉత్తరక్షణబాధితః ॥ ౧౦॥
స్వప్నే జాగరితం నాస్తి జాగరే స్వప్నతా నహి ।

ద్వయమేవ లయే నాస్తి లయోఽపి హ్యనయోర్న చ ॥ ౧౧॥
త్రయమేవ  భవేన్మిథ్యా గుణత్రయవినిర్మితమ్  ।
అస్య ద్రష్టా  గుణాతీతో నిత్యో హ్యేష చిదాత్మకః ॥ ౧౨॥
యద్వన్మృది ఘటభ్రాన్తిః   శుక్తౌ హి రజతస్థితిః  ।
తద్వద్బ్రహ్మణి జీవత్వం వీక్షమాణే వినశ్యతి ॥ ౧౩॥
యథా మృది ఘటో నామ కనకే కుణ్డలాభిధా  ।
శుక్తౌ హి రజతఖ్యాతిర్జీవశబ్దస్తథా    పరే ॥ ౧౪॥
యథైవ  వ్యోమ్ని నీలత్వం యథా నీరం మరుస్థలే  ।
పురుషత్వం యథా స్థాణౌ  తద్వద్విశ్వం చిదాత్మని ॥ ౧౫॥
యథైవ  శూన్యో వేతాలో గన్ధర్వాణం  పురం యథా ।
యథాకాశే ద్విచన్ద్రత్వం  తద్వత్సత్యే జగత్స్థితిః  ॥ ౧౬॥
యథా తరఙ్గకల్లోలైర్జలమేవ     స్ఫురత్యలమ్ ।
ఘటనామ్నా యథా పృథ్వీ పటనామ్నా హి తన్తవః ॥ ౧౭॥
జగన్నామ్నా చిదాభాతి సర్వం బ్రహ్మైవ   కేవలమ్ ।
యథా వన్ధ్యాసుతో  నాస్తి యథా నస్తి మరౌ జలమ్ ॥ ౧౮॥
యథా నాస్తి నభోవృక్షస్తథా నాస్తి జగత్స్థితిః  ।
గృహ్యమానే ఘటే యద్వన్మృత్తికా భాతి వై బలాత్ ॥ ౧౯॥
వీక్ష్యమాణే ప్రపఞ్చే  తు బ్రహ్మైవాభాతి   భాసురమ్ ।
సదైవాత్మా  విశుద్ధోఽస్మి  హ్యశుద్ధో భాతి వై సదా ॥ ౨౦॥
యథైవ  ద్వివిధా రజ్జుర్జ్ఞానినోఽజ్ఞానినోఽనిశమ్    ।
యథైవ  మృన్మయః కుంభస్తద్వద్దేహోఽపి  చిన్మయః ॥ ౨౧॥
ఆత్మానాత్మవివేకోఽయం ముధైవ  క్రియతే  బుధైః  ॥
సర్పత్వేన యథా రజ్జూ రజతత్వేన శుక్తికా ॥ ౨౨॥
వినిర్ణీతా  విమూఢేన దేహత్వేన తథాత్మతా ।
ఘటత్వేన యథా పృథ్వీ జలత్వేన మరీచికా ॥ ౨౩॥
గృహత్వేన హి కాష్ఠాని  ఖడ్గత్వేన  హి లోహతా ।
తద్వదాత్మని దేహత్వం పశ్యత్యజ్ఞానయోగతః  ॥ ౨౪॥ ఇతి॥

ఇతి చతుర్థోఽధ్యాయః  ॥ ౪॥
పునర్యోగం ప్రవక్ష్యామి  గుహ్యం బ్రహ్మస్వరూపకమ్  ।
సమాహితమనాభూత్వా శ‍ృణు బ్రహ్మన్యథాక్రమమ్   ॥ ౧॥
దశద్వారపురం దేహం దశనాడీమహాపథమ్ ।
దశభిర్వాయుభిర్వ్యాప్తం దశేన్ద్రియపరిచ్ఛదమ్  ॥ ౨॥
షడాధారాపవరకం షడన్వయమహావనమ్ ।
చతుఃపీఠసమాకీర్ణం  చతురామ్నాయదీపకమ్ ॥ ౩॥
బిన్దునాదమహాలిఙ్గవిష్ణులక్ష్మీనికేతనమ్    ।
దేహం విష్ణ్వాలయం  ప్రోక్తం   సిద్ధిదం  సర్వదేహినామ్ ॥ ౪॥
గుదమేఢ్రాన్తరాలస్థం    మూలాధారం త్రికోణకమ్  ।
శివస్య జీవరూపస్య స్థానం  తద్ధి ప్రచక్షతే  ॥ ౫॥
యత్ర కుణ్డలినీ  నామ పరా శక్తిః ప్రతిష్ఠితా   ।
యస్మాదుత్పద్యతే వాయుర్యస్మాద్వహ్నిః ప్రవర్తతే   ॥ ౬॥
యస్మాదుత్పద్యతే బిన్దుర్యస్మాన్నాదః  ప్రవర్తతే   ।
యస్మాదుత్పద్యతే హంసో యస్మాదుత్పద్యతే మనః ॥ ౭॥
తదేతత్కామరూపాఖ్యం పీఠం కామఫలప్రదమ్  ।
స్వాధిష్ఠానహ్వయం  చక్రం  లిఙ్గమూలే  షడస్రకమ్  ॥ ౮॥
నాభిదేశే స్థితం  చక్రం  దశాస్రం  మణిపూరకమ్ ।
ద్వాదశారం మహాచక్రం  హృదయే చాప్యనాహతమ్ ॥ ౯॥
తదేతత్పూర్ణగిర్యాఖ్యం  పీఠం కమలసంభవ ।
కణ్ఠకూపే  విశుద్ధాఖ్యం  యచ్చక్రం  షోడశాస్రకమ్  ॥ ౧౦॥
పీఠం జాలన్ధరం  నామ తిష్ఠత్యత్ర  చతుర్ముఖ ।
ఆజ్ఞా నామ భ్రువోర్మధ్యే  ద్విదలం చక్రముత్తమమ్  ॥ ౧౧॥
ఉడ్యానాఖ్యం మహాపీఠముపరిష్టాత్ప్రతిష్ఠితమ్   ।
స్థానాన్యేతాని  దేహేఽస్మిఞ్ఛక్తిరూపం ప్రకాశతే  ॥ ౧౨॥
చతురస్రధరణ్యాదౌ  బ్రహ్మా  తత్రాధిదేవతా  ।
అర్ధచన్ద్రాకృతి   జలం విష్ణుస్తస్యాధిదేవతా   ॥ ౧౩॥

త్రికోణమణ్డలం   వహ్నీ రుద్రస్తస్యాధిదేవతా   ।
వాయోర్బింబం తు షట్కోణం సంకర్షోఽత్రాధిదేవతా   ॥ ౧౪॥
ఆకాశమణ్డలం  వృత్తం శ్రీమన్నారాయణోఽత్రాధిదేవతా   ।
నాదరూపం భ్రువోర్మధ్యే  మనసో మణ్డలం  విదుః ॥ ౧౫॥
శాంభవస్థానమేతత్తే  వర్ణితం  పద్మసంభవ ।
అతః పరం ప్రవక్ష్యామి  నాడీచక్రస్య  నిర్ణయమ్  ॥ ౧౬॥
మూలాధారత్రికోణస్థా  సుషుమ్నా ద్వాదశాఙ్గులా  ।
మూలార్ధచ్ఛిన్నవంశాభా  బ్రహ్మనాడీతి  సా స్మృతా ॥ ౧౭॥
ఇడా చ పిఙ్గలా  చైవ  తస్యాః పార్శ్వద్వయే గతే ।
విలంబిన్యామనుస్యూతే నాసికాన్తముపాగతే ॥ ౧౮॥
ఇడాయాం హేమరూపేణ వాయుర్వామేన గచ్ఛతి ।
పిఙ్గలాయాం  తు సూర్యాత్మాయాతి దక్షిణపార్శ్వతః ॥ ౧౯॥
విలంబినీతియా నాడీ వ్యక్తా నాభౌ ప్రతిష్ఠితా   ।
తత్ర నాడ్యః సముత్పన్నస్తిర్యగూర్ధ్వమధోముఖాః  ॥ ౨౦॥
తన్నాభిచక్రమిత్యుక్తం  కుక్కుటాణ్డమివ  స్థితమ్  ।
గాన్ధారీ  హస్తిజిహ్వా చ తస్మాన్నేత్రద్వయం  గతే ॥ ౨౧॥
పూషా చాలమ్బుసా చైవ  శ్రోత్రద్వయముపాగతే   ।
శూరా నామ మహానాడీ తస్మాద్భ్రూమధ్యమాశ్రితా  ॥ ౨౨॥
విశ్వోదరీ తుయా నాడీ సా భుఙ్క్తేఽన్నం  చతుర్విధమ్ ।
సరస్వతీ తుయా నాడీ సా జిహ్వాన్తం ప్రసర్పతి  ॥ ౨౩॥
రాకాహ్వయా తుయానాడీ పీత్వా చ సలిలం క్షణాత్ ।
క్షుతముత్పాదయేద్ ఘ్రాణే  శ్లేష్మాణం  సంచినోతి చ ॥ ౨౪॥
కణ్ఠకూపోద్భవా  నాడీ శఙ్ఖినాఖ్యా  త్వధోముఖీ ।
అన్నసారం సమాదాయమూర్ధ్ని  సంచినుతే సదా ॥ ౨౫॥
నాభేరధోగతాస్తిస్రో జాడయః స్యురధోముఖః ।
మలం త్యజేత్కుహూర్నాడీమూత్రం  ముఞ్చతి వారుణీ ॥ ౨౬॥
చిత్రాఖ్యా  సీవిని నాడీ శుక్లమోచనకారణీ  ।

నాడీచక్రమితి  ప్రోక్తం   బిన్దురూపమతః  శ‍ృణు ॥ ౨౭॥
స్థూలం  సూక్ష్మం పరం చేతి త్రివిధం  బ్రహ్మణో  వపుః ।
స్థూలం  శుక్లాత్మకం  బిన్దుః  సూక్ష్మం పఞ్చాగ్నిరూపకమ్ ॥ ౨౮॥
సోమాత్మకః పరః ప్రోక్తః   సదా సాక్షీ సదాచ్యుతః ।
పాతాలానామధోభాగే కాలాగ్నిర్యః ప్రతిష్ఠితః   ॥ ౨౯॥
సమూలాగ్నిః శరీరేఽగ్నిర్యస్మాన్నాదః ప్రజాయతే  ।
వడవాగ్నిః శరీరస్థో హ్యస్థిమధ్యే  ప్రవర్తతే   ॥ ౩౦॥
కాష్ఠపాషాణయోర్వహ్నిర్హ్యస్థిమధ్యే    ప్రవర్తతే   ।
కాష్ఠపాషణజో  వహ్నిః పార్థివో  గ్రహణీగతః ॥ ౩౧॥
అన్తరిక్షగతో వహ్నిర్వైద్యుతః  స్వాన్తరాత్మకః ।
నభస్థః  సూర్యరూపోఽగ్నిర్నాభిమణ్డలమాశ్రితః   ॥ ౩౨॥
విషం వర్షతి  సూర్యోఽసౌ స్రవత్యమృతమున్ముఖః  ।
తాలుమూలే స్థితశ్చన్ద్రః   సుధాం వర్షత్యధోముఖః  ॥ ౩౩॥
భ్రూమధ్యనిలయో  బిన్దుః  శుద్ధస్ఫటికసంనిభః  ।
మహావిష్ణోశ్చ  దేవస్య తత్సూక్ష్మం రూపముచ్యతే ॥ ౩౪॥
ఏతత్పఞ్చాగ్నిరూపంయో భావయేద్బుద్ధిమాన్ధియా   ।
తేన భుక్తం చ పీతం చ హుతమేవ న సంశయః ॥ ౩౫॥
సుఖసంసేవితం స్వప్నం సుజీర్ణమితభోజనమ్ ।జ్ ।
శరీరశుద్ధిం  కృత్వాదౌ సుఖమాసనమాస్థితః  ॥ ౩౬॥
ప్రాణస్య  శోధయేన్మార్గం  రేచపూరకకుమ్భకైః  ।
గుదమాకుఞ్చ్య యత్నేన మూలశక్తిం ప్రపూజయేత్  ॥ ౩౭॥
నాభౌ లిఙ్గస్య  మధ్యే తు ఉడ్యానాఖ్యం చ బన్ధయేత్  ।
ఉడ్డీయ యాతి తేనైవ  శక్తితోడ్యానపీఠకమ్  ॥ ౩౮॥
కణ్ఠం  సఙ్కోచయేత్కించిద్బన్ధో జాలన్ధరి  హ్యయమ్ ।
బన్ధయేత్ఖేచరి   ముద్రాం  దృఢచిత్తః సమాహితః ॥ ౩౯॥
కపాలవివరే జిహ్వా ప్రవిష్టా  విపరీతగా ।
భ్రువోరన్తర్గతా   దృష్టిర్ముద్రా  భవతి ఖేచరీ ॥ ౪౦॥

ఖేచర్యా ముద్రితం  యేన వివరం లమ్బికోర్ధ్వతః  ।
న పీయూషం పతత్యగ్నౌ న చ వాయుః ప్రధావతి  ॥ ౪౧॥
న క్షుధా న తృషా నిద్రా నైవాలస్యం  ప్రజాయతే  ।
న చ మృత్యుర్భవేత్తస్య యో ముద్రాం  వేత్తి ఖేచరీమ్ ॥ ౪౨॥
తతః పూర్వాపరే వ్యోమ్ని ద్వాదశాన్తేఽచ్యుతాత్మకే ।
ఉడ్డ్యానపీఠే  నిర్ద్వన్ద్వే   నిరాలమ్బే నిరఞ్జనే  ॥ ౪౩॥
తతః పఙ్కజమధ్యస్థం  చన్ద్రమణ్డలమధ్యగమ్   ।
నారాయణమనుధ్యాయేత్స్రవతమమృతం సదా ॥ ౪౪॥
భిద్యతే హృదయగ్రన్థిశ్ఛిద్యన్తే    సర్వసంశయాః ।
క్షీయన్తే చాస్య కర్మాణి తస్మిద్నృష్టే పరావరే ॥ ౪౫॥
అథ సిద్ధిం  ప్రవక్ష్యామి  సుఖోపాయం సురేశ్వర ।
జితేన్ద్రియాణాం  శాన్తానాం జితశ్వాసవిచేతసామ్ ॥ ౪౬॥
నాదే మనోలయం బ్రహ్మన్దూరశ్రవణకారణమ్    ।
బిన్దౌ మనోలయం కృత్వా దూరదర్శనమాప్నుయాత్ ॥ ౪౭॥
కాలాత్మని మనో లీనం త్రికాలజ్ఞానకారణమ్   ।
పరకాయమనోయోగః పరకాయప్రవేశకృత్  ॥ ౪౮॥
అమృతం చిన్తయేన్మూర్ధ్ని  క్షుత్తృషావిషశాన్తయే ।
పృథివ్యాం ధారయేచ్చిత్తం పాతాలగమనం భవేత్ ॥ ౪౯॥
సలిలే ధారయేచ్చిత్తం నామ్భసా పరిభూయతే ।
అగ్నౌ సన్ధారయేచ్చిత్తమగ్నినా  దహ్యతే న సః ॥ ౫౦॥
వాయౌ మనోలయం కుర్యాదాకాశగమనం భవేత్ ।
ఆకాశే ధారయేచ్చిత్తమణిమాదికమాప్నుయాత్ ॥ ౫౧॥
విరాడ్రూపే  మనోయుఞ్జన్మహిమానమవాప్నుయాత్  ।
చతుర్ముఖే మనోయుఞ్జఞ్జగత్సృష్టికరో    భవేత్ ॥ ౫౨॥
ఇన్ద్రరూపిణమాత్మానం  భావయన్మర్త్యభోగవాన్ ।
విష్ణురూపే  మహాయోగీ పాలయేదఖిలం జగత్ ॥ ౫౩॥
రుద్రరూపే  మహాయోగీ సంహరత్యేవ తేజసా ।

నారాయణే మనోయుఞ్జన్సర్వసిద్ధిమవాప్నుయాత్   ॥ ౫౪॥
యథా సంకల్పయేద్యోగీయోగయుక్తో జితేన్ద్రియః  ।
తథా తత్తదవాప్నోతి భావ ఏవాత్ర కారణమ్ ॥ ౫౫॥
గురుర్బ్రహ్మా గురుర్విష్ణుర్గురుర్దేవః    సదాచ్యుతః ।
న గురోరధికః కశ్చిత్త్రిషు  లోకేషు విద్యతే ॥ ౫౬॥
దివ్యజ్ఞానోపదేష్టారం   దేశికం పరమేశ్వరమ్ ।
పూజయేత్పరయా భక్త్యా తస్య జ్ఞానఫలం  భవేత్ ॥ ౫౭॥
యథా గురుస్తథైవేశో  యథైవేశోస్తథా  గురుః ।
పూజనీయో మహాభక్త్యా న భేదో విద్యతేఽనయోః ॥ ౫౮॥
నాద్వైతవాదం  కుర్వీత గురుణా సహ కుత్రచిత్  ।
అద్వైతం  భావయేద్భక్త్యా గురోర్దేవస్య  చాత్మనః ॥ ౫౯॥
యోగశిఖాం మహాగుహ్యంయో జానాతి మహామతిః ।
న తస్య కించిదజ్ఞాతం  త్రిషు  లోకేషు విద్యతే ॥ ౬౦॥
న పుణ్యపాపే నాస్వస్థో న దుఃఖం న పరాజయః ।
న చాస్తి పునరావృత్తిరస్మిన్సంసారమణ్డలే  ॥ ౬౧॥
సిద్ధౌ చిత్తం న కుర్వీత చఞ్చలత్వేన చేతసః ।
తథా విజ్ఞాతతత్త్వోఽసౌ  ముక్త ఏవ న సంశయః ॥ ౬౨॥
ఇత్యుపనిషత్ ॥ ఇతి పఞ్చమోఽధ్యాయః ॥ ౫॥
ఉపాసనాప్రకారం  మే బ్రూహి  త్వం పరమేశ్వర ।
యేన విజ్ఞాతమాత్రేణ   ముక్తో భవతి సంసృతేః ॥ ౧॥
ఉపాసనాప్రకారం  తే రహస్యం శ్రుతిసారకమ్  ।
హిరణ్యగర్భ వక్ష్యామి శ్రుత్వా  సమ్యగుపాసయ ॥ ౨॥
సుషుమ్నాయై కుణ్డలీన్యై   సుధాయై చన్ద్రమణ్డలాత్   ।
మనోన్మన్యై  నమస్తుభ్యం మహాశక్త్యై  చిదాత్మనే ॥ ౩॥
శతం చైకా  చ హృదయస్య నాడ్య-
స్తాసాం మూర్ధానమభినిఃసృతైకా   ।

తయోర్ధ్వమాయన్నమృతత్వమేతి

విశ్వఙ్ఙ్న్యా  ఉత్క్రమణే భవన్తి ॥ ౪॥
ఏకోత్తరం నాడిశతం తాసాం మధ్యే పరా స్మృతా ।
సుషుమ్నా తు పరే లీనా విరజా బ్రహ్మరూపిణీ  ॥ ౫॥
ఇడా తిష్ఠతి  వామేన పిఙ్గలా  దక్షిణేన తు ।
తయోర్మధ్యే పరం స్థానం  యస్తద్వేద స వేదవిత్ ॥ ౬॥
ప్రాణాన్సన్ధారయేత్తస్మిన్నాసాభ్యాన్తరచారిణః   ।
భూత్వా తత్రాయతప్రాణః   శనైరేవ  సమభ్యసేత్ ॥ ౭॥
గుదస్య పృష్ఠభాగేఽస్మిన్వీణాదణ్డః   స దేహభృత్ ।
దీర్ఘాస్తిదేహపర్యన్తం   బ్రహ్మనాడీతి  కథ్యతే ॥ ౮॥
తస్యాన్తే సుషిరం సూక్ష్మం బ్రహ్మనాడీతి  సూరభిః ।
ఇడాపిఙ్గలయోర్మధ్యే  సుషుమ్నా సూర్యరూపిణీ ॥ ౯॥
సర్వం ప్రతిష్ఠితం   తస్మిన్సర్వగం విశ్వతోముఖమ్ ।
తస్య మధ్యగతాః సూర్యసోమాగ్నిపరమేశ్వరాః ॥ ౧౦॥
భూతలోకా దిశః క్షేత్రాః  సముద్రాః  పర్వతాః శిలాః ।
ద్వీపాశ్చ నిమ్నగా వేదాః శాస్త్రవిద్యాకలాక్షరాః  ॥ ౧౧॥
స్వరమన్త్రపురాణాని  గుణాశ్చైతే  చ సర్వశః ।
బీజం బీజాత్మకస్తేషాం క్షేత్రజ్ఞః   ప్రాణవాయవః  ॥ ౧౨॥
సుషుమ్నాన్తర్గతం  విశ్వం తస్మిన్సర్వం ప్రతిష్ఠితమ్   ।
నానానాడీప్రసవగం  సర్వభూతాన్తరాత్మని ॥ ౧౩॥
ఊర్ధ్వమూలమధఃశాఖం  వాయుమార్గేణ  సర్వగమ్ ।
ద్విసప్తతిసహస్రాణి  నాడ్యః స్యుర్వాయుగోచరాః ॥ ౧౪॥
సర్వమార్గేణ  సుషిరాస్తిర్యఞ్చః సుషిరాత్మతాః ।
అధశ్చోర్ధ్వం  చ కుణ్డల్యాః  సర్వద్వారనిరోధనాత్ ॥ ౧౫॥
వాయునా సహ జీవోర్ధ్వజ్ఞానాన్మోక్షమవాప్నుయాత్   ।
జ్ఞాత్వా  సుషుమ్నాం తద్భేదం కృత్వా పాయుం చ మధ్యగమ్ ॥ ౧౬॥
కృత్వా తు చైన్దవస్థానే    ఘ్రాణరన్ధ్రే   నిరోధయేత్ ।
ద్విసప్తతిసహస్రాణి  నాడీద్వారాణి పఞ్జరే  ॥ ౧౭॥

సుషుమ్నా శామ్భవీ శక్తిః శేషాస్త్వన్యే నిరర్థకాః  ।
హృల్లేఖే  పరమానన్దే తాలుమూలే వ్యవస్థితే  ॥ ౧౮॥
అత ఊర్ధ్వం  నిరోధే తు మధ్యమం మధ్యమధ్యమమ్ ।
ఉచ్చారయేత్పరాం శక్తిం బ్రహ్మరన్ధ్రనివాసినీమ్   ।
యది భ్రమరసృష్టిః   స్యాత్సంసారభ్రమణం  త్యజేత్ ॥ ౧౯॥
గమాగమస్థం  గమనాదిశూన్యం

చిద్రూపదీపం  తిమిరాన్ధనాశమ్  ।
పశ్యామి తం సర్వజనాన్తరస్థం

నమామి హంసం పరమాత్మరూపమ్ ॥ ౨౦॥
అనాహతస్య శబ్దస్య  తస్య శబ్దస్య  యో ధ్వనిః ।
ధ్వనేరన్తర్గతం  జ్యోతిర్జ్యోతిషోఽన్తర్గతం   మనః ।
తన్మనో విలయంయాతి తద్విష్ణోః  పరమం పదమ్ ॥ ౨౧॥
కేచిద్వదన్తి చాధారం సుషుమ్నా చ సరస్వతీ ।
ఆధారాజ్జాయతే  విశ్వం విశ్వం తత్రైవ  లీయతే ॥ ౨౨॥
తస్మాత్సర్వప్రయత్నేన  గురుపాదం సమాశ్రయేత్  ।
ఆధారశక్తినిద్రాయాం  విశ్వం భవతి నిద్రయా  ॥ ౨౩॥
తస్యాం శక్తిప్రబోధేన   త్రైలోక్యం  ప్రతిబుధ్యతే  ।
ఆధారంయో విజానాతి తమసః పరమశ్నుతే ॥ ౨౪॥
తస్య విజ్ఞానమాత్రేణ   నరః పాపైః  ప్రముచ్యతే  ॥ ౨౫॥
ఆధారచక్రమహసా  విద్యుత్పుఞ్జసమప్రభా   ।
తదా ముక్తిర్న సన్దేహో  యది తుష్టః  స్వయం గురుః ॥ ౨౬॥
ఆధారచక్రమహసా  పుణ్యపాపే నికృన్తయేత్ ।
ఆధారవాతరోధేన లీయతే గగనాన్తరే ॥ ౨౭॥
ఆధారవాతరోధేన శరీరం కంపతే యదా ।
ఆధారవాతరోధేనయోగీ నృత్యతి సర్వదా ॥ ౨౮॥
ఆధారవాతరోధేన విశ్వం తత్రైవ  దృశ్యతే ।
సృష్టిమాధారమాధారమాధారే  సర్వదేవతాః ।
ఆధారే సర్వవేదాశ్చ తస్మాదాధారమాశ్రయేత్  ॥ ౨౯॥

ఆధారే పశ్చిమే భాగే త్రివేణీసఙ్గమో   భవేత్ ।
తత్ర స్నాత్వా చ పీత్వా చ నరః పాపాత్ప్రముచ్యతే ॥ ౩౦॥
ఆహారే పశ్చిమం లిఙ్గం  కవాటం తత్ర విద్యతే ।
తస్యోద్ఘాటనమాత్రేణ   ముచ్యతే భవబన్ధనాత్  ॥ ౩౧॥
ఆధారపశ్చిమే భాగే చన్ద్రసూర్యౌ  స్థిరౌ  యది ।
తత్ర తిష్ఠతి  విశ్వేశో ధ్యాత్వా బ్రహ్మమయో  భవేత్ ॥ ౩౨॥
ఆధారపశ్చిమే భాగేమూర్తిస్తిష్ఠతి   సంజ్ఞయా  ।
షట్ చక్రాణి  చ నిర్భిద్య బ్రహ్మరన్ధ్రాద్బహిర్గతమ్    ॥ ౩౩॥
వామదక్షే నిరున్ధన్తి   ప్రవిశన్తి   సుషుమ్నయా ।
బ్రహ్మరన్ధ్రం   ప్రవిశ్యాన్తస్తే  యాన్తి పరమాం గతిమ్ ॥ ౩౪॥
సుషుమ్నాయాం యదా హంసస్త్వధ ఊర్ధ్వం  ప్రధావతి  ।
సుషుమ్నాయాం యదా ప్రాణం  భ్రామయేద్యో  నిరన్తరమ్ ॥ ౩౫॥
సుషుమ్నాయాం యదా ప్రాణః  స్థిరో  భవతి ధీమతామ్ ।
సుషుమ్నాయాం ప్రవేశేన  చన్ద్రసూర్యౌ  లయం గతౌ ॥ ౩౬॥
తదా సమరసం భావం యో జానాతి సయోగవిత్ ।
సుషుమ్నాయాం యదా యస్య మ్రియతే  మనసో రయః ॥ ౩౭॥
సుషుమ్నాయాం యదాయోగీ క్షణైకమపి  తిష్టతి  ।
సుషుమ్నాయాం యదాయోగీ క్షణార్ధమపి  తిష్ఠతి  ॥ ౩౮॥
సుషుమ్నాయాం యదాయోగీ సులగ్నో లవణామ్బువత్ ।
సుషుమ్నాయాం యదాయోగీ లీయతే క్షీరనీరవత్ ॥ ౩౯॥
భిద్యతే చ తదా గ్రన్థిశ్చిద్యన్తే    సర్వసంశయాః ।
క్షీయన్తే పరమాకాశే తేయాన్తి పరమాం గతిమ్ ॥ ౪౦॥
గఙ్గాయాం  సాగరే స్నాత్వా నత్వా చ మణికర్ణికామ్  ।
మధ్యనాడీవిచారస్య కలాం నార్హన్తి   షోడశీమ్ ॥ ౪౧॥
శ్రీశైలదర్శనాన్ముక్తిర్వారాణస్యాం   మృతస్య చ ।
కేదారోదకపానేన మధ్యనాడీప్రదర్శనాత్  ॥ ౪౨॥
అశ్వమేధసహస్రాణి  వాజపేయశతాని చ ।

సుషుమ్నాధ్యానయోగస్య కలాం నార్హన్తి   షోడశీమ్ ॥ ౪౩॥
సుషుమ్నాయాం సదా గోష్ఠీం  యః కశ్చిత్కురుతే నరః ।
స ముక్తః సర్వపాపేభ్యో నిశ్రేయసమవాప్నుయాత్  ॥ ౪౪॥
సుషుమ్నైవ  పరం తీర్థం  సుషుమ్నైవ  పరం జపః ।
సుషుమ్నైవ  పరం ధ్యానం సుషుమ్నైవ  పరా గతిః ॥ ౪౫॥
అనేకయజ్ఞదానాని  వ్రతాని  నియమాస్తథా ।
సుషుమ్నాధ్యానలేశస్య కలాం నార్హన్తి   షోడశీమ్ ॥ ౪౬॥
బ్రహ్మరన్ధ్రే   మహాస్థానే  వర్తతే సతతం శివా ।
చిచ్ఛక్తిః పరమాదేవీ మధ్యమే సుప్రతిష్ఠితా   ॥ ౪౭॥
మాయాశక్తిర్లలాటాగ్రభాగే   వ్యోమామ్బుజే తథా ।
నాదరూపా పరాశక్తిర్లలాటస్య  తు మధ్యమే ॥ ౪౮॥
భాగే బిన్దుమయీ  శక్తిర్లలాటస్యాపరాంశకే  ।
బిన్దుమధ్యే  చ జీవాత్మా సూక్ష్మరూపేణ వర్తతే ॥ ౪౯॥
హృదయే స్థూలరూపేణ  మధ్యమేన తు మధ్యగే ॥ ౫౦॥
ప్రాణాపానవశో  జీవో హ్యధశ్చోర్ధ్వం  చ ధావతి ।
వామదక్షిణమార్గేణ  చఞ్చలత్వాన్న దృశ్యతే ॥ ౫౧॥
ఆక్షిప్తో భుజదణ్డేన  యథోచ్చలతి కన్దుకః  ।
ప్రాణాపానసమాక్షిప్తస్తథా   జీవో న విశ్రమేత్  ॥ ౫౨॥
అపానః కర్షతి  ప్రాణం  ప్రాణోఽపానం  చ కర్షతి  ।
హకారేణ బహిర్యాతి సకారేణ విశేత్పునః ॥ ౫౩॥
హంసహంసేత్యముం మన్త్రం  జీవో జపతి సర్వదా ।
తద్విద్వానక్షరం నిత్యం యో జానాతి సయోగవిత్ ॥ ౫౪॥
కన్దోర్ధ్వే   కుణ్డలీశక్తిర్ముక్తిరూపా    హియోగినామ్ ।
బన్ధనాయ  చమూఢానాం యస్తాం వేత్తి స యోగవిత్ ॥ ౫౫॥
భూర్భువఃస్వరిమే లోకాశ్చన్ద్రసూర్యాఽగ్నిదేవతాః  ।
యాసుమాత్రాసు  తిష్ఠన్తి   తత్పరం జ్యోతిరోమితి ॥ ౫౬॥
త్రయః  కాలాస్త్రయో  దేవాస్త్రయో  లోకాస్త్రయః  స్వరాః ।

త్రయో  వేదాః స్థితా  యత్ర తత్పరం జ్యోతిరోమితి ॥ ౫౭॥
చిత్తే చలతి సంసారో నిశ్చలం మోక్ష ఉచ్యతే ।
తస్మాచ్చిత్తం స్థిరీకుర్యాత్ప్రజ్ఞయా   పరయా విధే ॥ ౫౮॥
చిత్తం కారణమర్థానాం  తస్మిన్సతి జగత్త్రయమ్  ।
తస్మిన్క్షీణే  జగత్క్షీణం  తచ్చికిత్స్యం ప్రయత్నతః  ॥ ౫౯॥
మనోహం గగనాకారం మనోహం సర్వతోముఖమ్ ।
మనోహం సర్వమాత్మా చ న మనః కేవలః పరః ॥ ౬౦॥
మనః కర్మాణి జాయన్తే మనో లిప్యతి పాతకైః  ।
మనశ్చేదున్మనీభూయాన్న పుణ్యం న చ పాతకమ్ ॥ ౬౧॥
మనసా మన ఆలోక్య వృత్తిశూన్యం యదా భవేత్ ।
తతః పరం పరబ్రహ్మ  దృశ్యతే చ సుదుర్లభమ్  ॥ ౬౨॥
మనసా మన ఆలోక్య ముక్తో భవతియోగవిత్ ।
మనసా మన ఆలోక్య ఉన్మన్యన్తం సదా స్మరేత్ ॥ ౬౩॥
మనసా మన ఆలోక్య యోగనిష్ఠః  సదా భవేత్ ।
మనసా మన ఆలోక్య దృశ్యన్తే  ప్రత్యయా  దశ ॥ ౬౪॥
యదా ప్రత్యయా  దృశ్యన్తే తదాయోగీశ్వరో భవేత్ ॥ ౬౫॥
బిన్దునాదకలాజ్యోతీరవీన్దుధ్రువతారకమ్    ।
శాన్తం చ తదతీతం చ పరంబ్రహ్మ  తదుచ్యతే ॥ ౬౬॥
హసత్యుల్లసతి  ప్రీత్యా  క్రీడతే  మోదతే తదా ।
తనోతి జీవనం బుద్ధ్యా  బిభేతి సర్వతోభయాత్ ॥ ౬౭॥
రోధ్యతే బుధ్యతే శోకే ముహ్యతే న చ సమ్పదా ।
కంపతే శత్రుకార్యేషు  కామేన రమతే హసన్ ॥ ౬౮॥
స్మృత్వా కామరతం చిత్తం విజానీయాత్కలేవరే ।
యత్ర దేశే వసేద్వాయుశ్చిత్తం తద్వసతి ధ్రువమ్  ॥ ౬౯॥
మనశ్చన్ద్రో  రవిర్వాయుర్దృష్టిరగ్నిరుదాహృతః   ।
బిన్దునాదకలా  బ్రహ్మన్  విష్ణుబ్రహ్మేశదేవతాః   ॥ ౭౦॥
సదా నాదానుసన్ధానాత్సంక్షీణా  వాసనా భవేత్ ।

నిరఞ్జనే  విలీయేత మరున్మనసి పద్మజ ॥ ౭౧॥
యోవై నాదః స వై బిన్దుస్తద్వై    చిత్తం ప్రకీర్తితమ్   ।
నాదో బిన్దుశ్చ  చిత్తం చ త్రిభిరైక్యం   ప్రసాదయేత్  ॥ ౭౨॥
మన ఏవ హి బిన్దుశ్చ  ఉత్పత్తిస్థితికారణమ్  ।
మనసోత్పద్యతే బిన్దుర్యథా  క్షీరం ఘృతాత్మకమ్ ॥ ౭౩॥
షట్ చక్రాణి  పరిజ్ఞాత్వా  ప్రవిశేత్సుఖమణ్డలమ్   ।
ప్రవిశేద్వాయుమాకృష్య  తథైవోర్ధ్వం   నియోజయేత్ ॥ ౭౪॥
వాయుం బిన్దుం  తథా చక్రం  చిత్తం చైవ  సమభ్యసేత్ ।
సమాధిమేకేన సమమమృతం యాన్తియోగినః ॥ ౭౫॥
యథాగ్నిర్దారుమధ్యస్థో  నోత్తిష్ఠేన్మథనం  వినా ।
వినా చాభ్యాసయోగేన జ్ఞానదీపస్తథా  నహి ॥ ౭౬॥
ఘటమధ్యే యథా దీపో బాహ్యే నైవ  ప్రకాశతే  ।
భిన్నే తస్మిన్ ఘటే చైవ  దీపజ్వాలా చ భాసతే ॥ ౭౭॥
స్వకాయం ఘటమిత్యుక్తం యథా జీవో హి తత్పదమ్ ।
గురువాక్యసమాభిన్నే బ్రహ్మజ్ఞానం   ప్రకాశతే  ॥ ౭౮॥
కర్ణధారం  గురుం ప్రాప్య  తద్వాక్యం ప్లవవదృఢమ్  ।
అభ్యాసవాసనాశక్త్యా తరన్తి భవసాగరమ్ ॥ ౭౯॥
ఇత్యుపనిషత్ । ఇతియోగశిఖోపనిషది షష్ఠోఽధ్యాయః  ॥ ౬॥
ఓం సహ నావవతు సహ నౌ భునక్తు సహ వీర్యం కరవావహై ।
తేజస్వినవధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥ ఓం తత్సత్ ॥
ఇతియోగశిఖోపనిషత్సమాప్తా ॥

